
sþ. 197. Tillaga til þingsályktunar [142. mál]
um aðild íslands að samningi um framtíðarsamvinnu ríkja varðandi fiskveiðar á
Norðvestur-Atlantshafi.

(Lagt fyrir Alþingi á 100. löggjafarþingi 1978.)

Alþingi ályktar að veita ríkisstjórninni heimild til þess að fullgilda fyrir Ís-
lands hönd samning frá 24. október 1978 um framtíðarsamvinnu ríkja varðandi fisk-
veiðar á Norðvestur-Atlantshafi.

Athugasemdir við þingsályktunartillögu þessa.

Með þingsályktunartillögu þessari er leitað heimildar fyrir ríkisstjórnina til að
fullgilda fyrir Íslands hönd samning frá 24. október 1978 um framtíðarsamvinnu
ríkja varðandi fiskveiðar á Norðvestur-Atlantshafi. Samningi þessum er ætlað að
koma í stað samnings frá 8. febrúar 1949 um fiskveiðar á Norðvestur-Atlantshafi,
sem fullgiltur var fyrir Íslands hönd 13. febrúar 1950 og gekk í gildi 3. júlí 1950,
sbr. einnig lög nr. 56 12. maí 1970. Samhliða tillögu þessari er lagt fyrir Alþingi
frumvarp til laga um framkvæmd samningsins og er samningurinn prentaður sem
fylgiskjal með frumvarpinu.

Við útfærslu fiskveiðilögsögu strandríkja við Norðvestur-Atlantshaf gjörbreytt-
ist skipan fiskveiðimála á svæðinu. Hafist var handa um gerð nýs samnings, sem
tæki mið af hinu breytta ástandi. Endanlega var gengið frá samningnum á ráðstefnu
sem haldin var í Ottawa 11. til 21. október 1977 og á fundi sérfræðinga 1. og 2. maí
1978. Var samningurinn síðan lagður fram til undirritunar í Ottawa 24. október 1978
og var hann undirritaður af fulltrúum Danmerkur (vegna Færeyja), íslands, Kanada,
Noregs, Portúgals, Rúmeníu, Sovétríkjanna, Þýska alþýðulýðveldisins og Efnahags-
bandalags Evrópu. Samningurinn mun öðlast gildi hinn 1. janúar næstan eftir að sex
ríki hafa fullgilt hann þ. á m. að minnsta kosti eitt strandríkjanna, sem fiskveiðilög-
sögu hafa á samningssvæðinu. Til þessa hefur aðeins Kanada fullgilt samninginn.

Samningurinn gerir ráð fyrir að komið verði á fót nýrri stofnun, Norðvestur-
Atlantshafs fiskveiðistofnuninni, er taki við af fiskveiðinefnd þeirri, sem starfandi
er samkvæmt samningnum frá 1949. í tengslum við stofnunina munu starfa vísinda-
ráð og fiskveiðinefnd. Vísindaráðinu er ætlað það hlutverk m. a. að verða vettvangur
samvinnu um rannsóknir varðandi fiskveiðar á samningssvæðinu og að safna töl-
fræðilegum upplýsingum um þær. Fiskveiðinefndin skal vera ábyrg fyrir stjórnun
og verndun fiskstofna sem liggja utan fiskveiðilögsögu strandríkja á samningssvæð-
inu. Er hlutverk og valdssvið nefndarinnar í fullu samræmi við löggjöf strand-
ríkja við Norðvestur-Atlantshaf.

Íslensk stjórnvöld hyggjast segja upp samningnum frá 1949 og mun uppsögn
væntanlega miðast við 1. janúar 1980.


